
CANTO








Accossì s’abbiaro chiano chiano

Da la cantina a la vota de suso

Tutte alliegre, e contiente pe la mano

Comme è de Zite la costumme, e l’uso

Ma perche steva Ciullo poco sano

Pe la caduta è de sodore nfuso

Lo gentelommo pe compassione

Lo fa corcare ncoppa no saccone. 



E disse frate mio pocca nzorato

Te si con chesta ch'è zitella mia, 

Voglio che nnanze singhe covernato

Pe te scanzare da na malatia, 

Mo mò sarrà lo miedeco chiammato

Azzò quarche remmedio isso te dia

Pe tutte chesse brognola sanare

Ca po craie ve farraggio nguadiare.



E subbeto mannaie lo servetore

A chiammare no cierto metsè tale

Ch’è no miedeco cierto de segnore

Ed hà sfrattato chiù de no spetale, 

Venette, e ntiso havenno lo dolore

E còmmo e quanno se facette male

Parlaie toscano, e disse ho ’nteso à pieno

Ecco lo rezettario de Galeno.



Mo vedarrimmo s’à chesta caduta

Pocca eie stata dinto na cantina

E buono ontare co zuco de ruta, 

O veramente co cera cetrina, 

Chesta arte nostra eie na scienzia futa

Ed è de l'aute scienzie na regina,

Ed à trovato propio pe onne male

Aguiento, nmedecina, e servetiale.

